
2020  -ci ilin payızı bizim üçün, sözün həqiqi 
mənasında, tarix boyu unudulmayacaq 

bir fəsil oldu. Çünki biz həmin fəslin ilk ayında – 
sentyabrın 27-də torpaqlarımızın böyük bir hissəsini 
27 il işğal altında saxlamış qaniçən, qəddar və terrorçu 
qonşumuzun növbəti hücumlarına, məhz onların nə 
zamansa almalı olduqları cavabı verməyə başladıq. Həmin 
payızda biz Silahlı Qüvvələrimizin Ali Baş Komandanı 
İlham Əliyevin dilindən “Bu gün qədim Azərbaycan şəhəri 
olan Şuşa erməni işğalından azad edilmişdir!” ifadəsini 
eşitdik. Payızın son ayında – noyabrın 10-da, gecə yarısı 
isə dövlət başçımız xalqı müjdələdi ki, bir neçə saat 
bundan əvvəl Ermənistan dövləti kapitulyasiya aktını 
imzalamışdır. 

Nəinki mən və ya digər yaşıd-
larım, hətta 80-90 yaşlı soydaş-
larımız da ömrü boyu heç zaman 
bu qədər sevincli və qürurverici 
xəbər eşitməmişdilər. Tarixçilər 
həmin məlumatı “son iki əsrin 
ən möhtəşəm xəbəri”, politoloq-
lar “Heydər Əliyev siyasətinin 
mükəmməl zəfəri”, konfliktoloqlar 
“iki yüz ildən çox davam edən 
haqsızlıqlara son qoyulması”, sadə 
azərbaycanlılar isə “İlham Əliyevin 
dünya erməniliyini məğlub etməsi” 
adlandırdılar. Eyni fakta müxtəlif 
adların verilməsi tamamilə təbiidir 
və həmin fikirlərin müəlliflərinin 
hamısı haqlıdır. 

Fakt odur ki, 2020-ci il tarixdə 
bizim şanlı qələbəmiz ili kimi 
qalacaqdır. Çünki Azərbaycan 
dövləti, ordumuz və xalqımız 50 
milyonluq soydaşlarımızın əsrlər 
boyu gözlədiyi günü reallığa 
çevirmişlər. Biz 44 gün davam edən 
ildırımsürətli hərbi əməliyyatlarla 
Ermənistanı məğlub edərək, öz 
doğma torpaqlarımızı işğaldan 
azad etmişik. Ona görə də bütöv bir 
xalqın əsrlər boyu arzuladığı həmin 
qələbə bütün soydaşlarımızın yad-
daşında əbədi yaşayacaqdır.

Xatırladaq ki, XIX – XX 
əsrlərdə Azərbaycanın bu miqyas-
da hərbi-siyasi uğura imza atması 
qətiyyən mümkün deyildi. Ancaq 
ulu öndər Heydər Əliyevin qoru-
yub saxladığı və əbədiləşdirdiyi 
dövlət müstəqilliymiz bizim dünya 
miqyasında danışıqların tərəfi 
kimi tanınmağımıza imkan yarat-
mışdır. Çox təəssüf ki, son 30 ilə 
yaxın müddət ərzində danışıq-
ların imitasiyası prosesi gedirdi. 
2003-cü ildən – Prezident İlham 
Əliyevin birinci dəfə dövlət başçısı 
vəzifəsinə seçilməsindən sonra 
isə vəziyyət kifayət qədər yeni 
məcraya yönəldilmişdi. Təəssüf ki, 
bu məcra da münaqişənin həllinə 

gətirib çıxarmırdı. 
Bütün dünya görür və şahidlik 

edirdi ki, Ermənistan bizim tor-
paqlarımızı işğal altında əbədi 
saxlamaq istəyir və danışıqlarda 
iştirak etməklə, sadəcə olaraq, 
görüntü yaradır. Elə bil, danışıq-
lar prosesi gedir və beynəlxalq 
vasitəçilər də bu prosesdə iştirak 
edirlər. Dövlət başçımız isə son 
17 il ərzində, demək olar, bütün 
beynəlxalq tədbirlərdəki çıxışla-
rında deyirdi ki, bu məsələnin həlli 
bizim üçün prioritetdir. İlham Əliyev 
qətiyyətlə bəyan edirdi ki, biz heç 
vaxt qondarma “Dağlıq Qara-
bağ respublikası”na müstəqillik 
verməyəcəyik, heç vaxt orada hər 
hansı bir səsvermə keçirilməyəcək.

Ancaq Ermənistan rəhbərliyi 
nəinki torpaqlarımızı azad etmək 
istəmir, hətta “yeni ərazilər işğal 
etmək üçün yeni müharibələr”dən 
danışaraq, Azərbaycan dövlətinin 
və xalqımızın səbir kasasını da-
şırırdı. Bəs nə oldu? Nəticədə bu 
qaniçən və quldur qonşularımız 
saxtakarlıqlarla doldurulmuş erməni 
tarixinin ən rüsvayçı məğlubiyyəti 
ilə üz-üzə qaldılar. Nəinki Nikol 
Paşinyan, Serj Sarkisyan, Robert 
Koçaryan, hətta bu münaqişəni 
körükləmiş Zori Balayan, Silva Ka-
putikyan, Mixail Qorbaçov, Fransa 
parlamentariləri, Qərbdəki erməni 
lobbisi, ümumiyyətlə, “çörəyini 
erməniləri dəstəkləməkdən çı-
xaranlar” və Ermənistana çörək 
verib, ayaq üstdə saxlamağa 
çalışanlar yüz il bundan sonra da 
gözləməyəcəkləri məğlubiyyəti 
aldılar. 

Doğrudur, Azərbaycanın 
işğaldan azad edilmiş ərazilərində 
daş daş üstündə qalmayıb. 
 Barbar qonşularımız tariximizə, 
mədəniyyətimizə, iqtisadiyyatımıza, 
ekologiyamıza, infrastrukturumu-
za namərdcəsinə ağır zərbələr 

vurublar. Ancaq həmin zərbələr nə 
qədər ağır olsa da, dözdük, bizi sın-
dırmadı. Çünki Azərbaycan dövləti 
qüdrətli, xalqımız iradəli, dövlət 
başçımız isə qətiyyətli olduğuna 
görə biz həmin yaraları üç-dörd ilə 
sağaldacağıq. Ermənilərin aldığı 
məğlubiyyət yarası isə üç-dörd əsrə 
sağalmayacaq. Çünki onlar özləri 
haqqında belə bir mif yaratmışdılar 
ki, guya, dünya miqyasında erməni 
ordusuna qarşı çıxa biləcək kimsə 
yoxdur. Amma Azərbaycan Ordusu 
sübut etdi ki, erməni ordusunu zəlil 
gününə sala biləcək silahlı qüvvələr 
var. 

Bəs biz nəyin hesabına 
qaniçən düşməni zəlil edə bildik? 
Bu sualın cavabını cənab Pre-
zidentin bir neçə nitq, müsahibə 
və müraciətində görmək müm-
kündür: “İqtisadi müstəqillik 
siyasi müstəqilliyimizi gücləndirdi, 
daha da cəsarətli siyasət apa-
rıldı, müstəqil siyasət aparıldı. 
O siyasət ki, yalnız və yalnız 
Azərbaycan xalqının maraqları-
na xidmət edir. Bu gün dünyada, 
dünya xəritəsində, sözün əsl 
mənasında, müstəqil siyasət apa-
ran ölkələrin sayı o qədər də çox 
deyil. Azərbaycan onlardan biridir 
və Vətən müharibəsi bir daha onu 
göstərdi. Bütün çağırışlara, bütün 
təzyiqlərə rəğmən, biz istədiyimizə 
nail ola bilmişik. Düşməni torpaq-
larımızdan qovmuşuq, hərbi yolla 
bu məsələni həll etmişik və ondan 
sonra qələbəmizi siyasi yollarla 
daha da möhkəmləndirmişik”. 
Nəticədə isə Ermənistan 
rəhbərliyini kapitulyasiya aktını 
imzalamağa məcbur etdik. 

Dövlət başçımız xatırladır ki, 
biz son 17 ildə böyük, nəhəng 
layihələri icra etdik. Həmin 
layihələr bizə imkan verdi ki, 
iqtisadi inkişaf baxımından dün-
yada qabaqcıl ölkələrdən birinə 

çevrilək. Qətiyyətlə deyə bilərik 
ki, Azərbaycan son 17 il ərzində 
iqtisadi inkişaf templərinə görə 
dünya miqyasında birinci yerdədir: 
“Eyni zamanda, biz öz siyasətimizlə 
Ermənistanı zəiflətməli idik və bunu 
gizlətmirdik. Mən bunu təkcə bu 
gün demirəm, 10 il bundan əvvəl 
demişdim, nə qədər ki, torpaqları-
mız işğal altındadır, biz Ermənistanı 
bütün layihələrdən, bütün regional 
təşəbbüslərdən məhrum edəcəyik, 
onları təcrid edəcəyik və bunu 
etdik. Baxın indi Avrasiyanın 
enerji, nəqliyyat, kommunikasiya 
xəritələrinə, ölkələri birləşdirən bü-
tün o yollar, ölkələr üçün böyük fay-
da gətirən layihələr Ermənistandan 
yan keçib. Kim bunu edib? Biz... 44 
gün davam edən müharibə göstərdi 
kim kimdir, kim kimin dostudur. 
Azərbaycan xalqı bunu yaxşı görür 
və bilir. Mən isə bunu çoxdan bilir-
dim. Ona görə, bütün şər-böhtana, 
bütün təzyiqlərə, bütün təhdidlərə 
hazır idim. Bir amalım var idi – güc-
lü dövlət yaratmaq, torpaqlarımızı 
işğaldan azad etmək, ədaləti bərpa 
etmək!”

Xatırladaq ki, dövlət başçı-
mız Ermənistanı zəiflətmək üçün 
müxtəlif yollardan istifadə etdi və 
bütün bu yollar ictimaiyyətə təqdim 
edilirdi. Prezidentin xatırlatdığı kimi, 
biz heç nəyi hansısa məxfi format-
da etməmişdik: “Demişdim ki, təcrid 
edəcəyik, etdik, neft kəmərləri, 
qaz kəmərləri, nəqliyyat yolları 
Ermənistandan yan keçdi, telekom-
munikasiya xətləri Ermənistandan 
yan keçdi, elektroenergetika 
layihələri Ermənistandan yan 
keçdi. Ermənistan mümkün olan 
gəlirlərdən məhrum edildi. Digər 
tərəfdən, Ermənistanı beynəlxalq 
arenada ifşa etmək, onların işğal-
çılıq siyasətini dünya ictimaiyyətinə 
çatdırmaq başlıca vəzifələrimizdən 
biri idi və buna nail olduq”. 

Dövlət başçımız xalqa 
müraciətlərində xatırladır ki, son 
17 il ərzində, demək olar ki, bütün 
aparıcı beynəlxalq təşkilatlar bizim 
mövqeyimizi dəstəkləyən qərar, 
qətnamələr qəbul ediblər. BMT Baş 
Assambleyası, hətta Avropa Şurası 
və Avropa Parlamenti kimi hər za-
man anti-Azərbaycan mövqeyində 
dayanan təşkilatlar da məcbur olub 
münaqişə ilə bağlı həqiqəti əks 
etdirən qətnamələr qəbul etmişlər: 
“Biz Qoşulmama Hərəkatına 
üzv olduq. Yadımdadır, o vaxt 
bəziləri bunu səhv addım kimi 
qiymətləndirirdi. Ancaq mən bilirəm 
ki, bu, düzgün addım idi. Üzv olan 
kimi, dərhal 120 ölkənin dəstəyi ilə 
münaqişəyə dair qətnamə qəbul 
etdirdik – bizim maraqlarımıza 
xidmət edən qətnaməni. Bu gün 
Qoşulmama Hərəkatının sədri kimi 
öz sözümüzü dünya miqyasında 

deyirik. Onu da bir daha demək 
istəyirəm ki, müharibə zamanı BMT 
Təhlükəsizlik Şurasında münaqişə 
ilə bağlı bizə sərf etməyən qərəzli 
anti-Azərbaycan təşəbbüslərinin 
qarşısının alınmasında Qoşulmama 
Hərəkatına üzv ölkələr öz sözünü 
dedi. Bu təşəbbüs baş tutmadı”.

İqtisadiyyatın inkişaf etdirilməsi, 
siyasi-diplomatik fəaliyyətimiz, 
ordunun maddi-texniki bazasının 
möhkəmləndirilməsi istiqamətində 
həyata keçirilən tədbirlər, aparılan 
köklü islahatlar və ən başlıcası, 
ölkədə bərqərar edilmiş xalq – iqti-
dar birliyi 44 günlük müharibədə öz 
nəticələrini verdi. Biz Ermənistan 
ordusunu darmadağın etdik. 
Qəhrəman əsgər və zabitlərimiz 
Azərbaycanın gücünü göstərdilər. 
Düzgün planlaşdırılmış və həyata 
keçirilmiş əməliyyatlar sayəsində, 
texniki imkanlardan istifadə edərək, 

igid övladlarımızın qəhrəmanlığına, 
rəşadətinə söykənərək mümkün 
olmayanı etdik, düşməni məhv 
etdik, düşmən ağ bayraq qaldırdı, 
diz çökdü. 

Dövlət başçımızın dediyi kimi, 
bu, dünyanın gözü qarşısında 
baş verdi. Amma heç kimi bizi 
dayandıra bilmədi: “Demişdim 
ki, sona qədər gedəcəyik, tarix 
versinlər bizə, tarix versinlər ki, 
işğalçı Ermənistan dövləti bizim 
torpaqlarımızdan nə vaxt çıxacaq. 
Tarix veriləndən sonra biz hərbi 
əməliyyatlarımızı  dayandırdıq”.

Otuz il davam edən mübarizənin 
yekunu isə ondan ibarət oldu ki, biz 
təkcə qələbəyə yox, həm də tarixi 
ədalətin bərpasına nail olmuşuq.

İttifaq MİRZƏBƏYLİ,  
“Xalq qəzeti”

Biz təkcə qələbəyə yox, həm də 
tarixi ədalətin bərpasına nail olduq

Müharibə bizim gücümüzü göstərdi, əyilməz iradəmizi 
göstərdi, birliyimizi göstərdi. Müharibə rəmzinə, qələbə 
rəmzinə çevrilən “dəmir yumruq” öz gücünü göstərdi. 
Bu, həm birlikdir, həm gücdür. Cəmiyyətimizdə birlik də 
var, ölkəmizin gücü də var və həmişə olacaq. Əgər kimsə 
Ermənistanda bu gün revanş hissi ilə yaşayırsa, böyük səhv 
edir. O 44 günlük müharibəni onlar heç vaxt unutmasınlar. 
Bundan sonra əgər kimsə Azərbaycan xalqını təhqir etməyə 
çalışsa, elə dərsini alacaq ki, o 44 günlük müharibə onun 
yanında yalan olacaq.

Azərbaycan Respublikasının  
Prezidenti İlham Əliyevin xalqa  

31 dekabr 2020-ci il tarixli müraciətindən

Azərbaycan Respublikası Müharibə, Əmək və Silahlı Qüvvələr 
Veteranları Təşkilatının X plenumu keçirilib

Plenumda Prezident, müzəffər Ali Baş Komandan İlham Əliyevə müraciət qəbul edilib

Respublika Veteranlar 
Təşkilatının sədri vəzifəsini icra 
edən, İkinci Dünya müharibəsi 
veteranı Fatma Səttarova plenumu 
açaraq tədbirin gündəliyi barədə 
məlumat verib. Bildirib ki, tədbirdə 
təşkilatın ötənilki fəaliyyətinin 
yekunları, 2021-ci il üçün tədbirlər 
planı, təşkilati və cari məsələlər 
müzakirə olunacaq.

Gündəlik təsdiqləndikdən 
sonra Respublika Veteranlar 
Təşkilatının sədr müavini, pol-
kovnik Cəlil Xəlilov qurumun cari 
ildəki fəaliyyətinin yekunlarına 
və qarşıda duran vəzifələrə dair 
hesabat məruzəsi ilə çıxış edib. 
O, ölkəmizin müasir tarixinin ən 
qüdrətli dövrünü yaşadığını, otuz 
il düşmən tapdağı altında qalan 
torpaqlarımızın Müzəffər Ali Baş 
Komandan İlham Əliyevin düşü-
nülmüş və məqsədyönlü siyasəti 
sayəsində azad olunaraq əsl 
sahiblərinə qovuşduğunu bildirib.

Ulu öndər Heydər Əliyevin 
veteranlara daim diqqət və qayğı 
göstərdiyini vurğulayan məruzəçi 
bu siyasətin hazırda Prezident 
İlham Əliyev tərəfindən uğurla 
davam etdirildiyini deyib. Qeyd 

olunub ki, Respublika Veteran-
lar Təşkilatı bu qayğı və diqqəti 
yüksək qiymətləndirir, fəaliyyətini 
daha səmərəli qurmağa çalışır. 
2020-ci ildə təşkilat respublika-
mızda pandemiya ilə mübarizədə 
veteranlara daim dəstək olub və 
fəaliyyətini sanitar-epidemioloji 
vəziyyətə uyğun təşkil edib.

C.Xəlilov Prezident, Müzəffər 
Ali Baş Komandan İlham Əliyevin 
tapşırıq və tövsiyələrini rəhbər tu-
taraq, cari ildə Respublika Veteran-
lar Təşkilatının qarşısında duran 
vəzifələrin əsas istiqamətlərini 
plenum iştirakçılarının diqqətinə 
çatdırıb. 

Sonra məruzə ətrafında çıxışlar 
olub, təşkilati məsələlərə baxılıb.

Tədbirdə müzakirəyə çıxa-
rılan məsələlər, eləcə də İkinci 
Dünya müharibəsinin veteranı 
Fatma Səttarovanın Təşkilatın 
sədri vəzifəsinə seçilməsinə dair 
Respublika Veteranlar Təşkilatının 
Rəyasət Heyətinin qərarı plenu-
mun səsverməsində təsdiqlənib. 
Bundan başqa, Respublika Vete-
ranlar Təşkilatının 2021-ci il üçün 
hazırlanan tədbirlər planı da səsə 
qoyularaq qəbul olunub. Təşkilatın 

nizamnaməsində dəyişiklik barədə 
məlumat verilib, Rəyasət Heyətinin 
və Nəzarət-təftiş komissiyasının 
yeni tərkibi təsdiqlənib. İclas-
da, həmçinin 44 günlük Vətən 
müharibəsinin bir qrup iştirakçı-
sı Təşkilatın Rəyasət Heyətinə 
üzvlüyünə qəbul edilib. 

Fatma Səttarova Respublika 
Veteranlar Təşkilatına göstərdiyi 
diqqət və qayğıya görə Prezident 
İlham Əliyevə səmimi təşəkkürlərini 
çatdırıb, təmsil etdiyi qurumun 
dövlətimizin başçısının çağırış-
larına cavab verməsi üçün öz 
təcrübəsindən maksimum istifadə 
edəcəyini bildirib.

Sonda plenum iştirakçıları 
adından Azərbaycan Respublika-
sının Prezidenti, Silahlı Qüvvələrin 
Müzəffər Ali Baş Komandanı İlham 
Əliyevə müraciət qəbul olunub. 

Müraciətdə deyilir:
“Möhtərəm Prezident, cənab Ali 

Baş Komandan!
Azərbaycanın ərazi bütövlü-

yünün bərpası, torpaqlarımızın 
işğaldan azad edilməsi uğrun-
da aparılan müqəddəs Vətən 
müharibəsində əldə olunan 
möhtəşəm Zəfər münasibətilə 
ölkəmizin çoxsaylı veteranları adın-
dan Sizi – bu Qələbənin memarını 
ürəkdən təbrik edirik.

Sizin müdrik və qətiyyətli 
rəhbərliyinizlə Azərbaycan bu 
Qələbəyə doğru çətin və şərəfli yol 
keçdi. Münaqişənin davam etdiyi 
illərdə Siz çox böyük uzaqgörənlik, 
səbir və təmkinlə həm xalqımızı, 
həm də rəşadətli ordumuzu haq-
qın və ədalətin bərpası uğrunda 
müqəddəs Vətən müharibəsinə ha-
zırladınız, Azərbaycan Ordusunun 
döyüş qabiliyyətinin yüksəldilməsi, 
ən müasir hərbi texnika ilə təchiz 
edilməsi üçün misilsiz səylər 
göstərdiniz.

Siz ən yüksək beynəlxalq tri-
bunalardan Qarabağ həqiqətlərini 
dünyaya bəyan etdiniz, aparıcı 
dövlətlərin rəhbərlərini Qarabağın 
ölkəmizin əzəli torpaqları olduğu-
na və işğaldan azad edilməsinin 
labüdlüyünə inandırdınız. Qar-
daş Türkiyə Respublikası başda 
olmaqla bütün türkdilli dövlətlərin, 
həmçinin Pakistan, İsrail kimi 
nüfuzlu dövlətlərin Azərbaycanın 
haqq işinə dəstəyinə nail oldunuz.

Müharibənin davam et-
diyi günlərdə xarici ölkələrin 
nüfuzlu kütləvi informasiya 
vasitələrinə, telekanallarına 
verdiyiniz tutarlı arqumentlərlə 
zəngin müsahibələrinizlə 
ölkəmizin haqq səsini dünya 
ictimaiyyətinə bir daha çat-
dırdınız, ölkə vətəndaşlarını 
öz ətrafınıza səfərbər edərək 
milli birlik formalaşdırdınız. 
Azərbaycanın beynəlxalq hüqu-

qun tələblərinə uyğun olaraq öz 
torpaqlarında savaş apardığını 
sübut etməklə ermənipərəst xarici 
dairələrin müharibənin gedişinə 
müdaxilələrinin qarşısını böyük 
məharətlə aldınız.

Hərbi əməliyyatların gedişində 
Sizin müntəzəm olaraq bəyan etdi-
yiniz Qələbə müjdələrini, işğaldan 
azad olunan yaşayış məntəqələri, 
düşmənin məhv edilən qüvvəsi və 
hərbi texnikası barədə məlumatları 
ölkəmizin hər bir vətəndaşı 
səbirsizliklə gözləyirdi. Bu xəbərləri 
böyük sevinc və qürur hissi ilə 
dinləyir və səfərbər olurdular.

Sizin bilavasitə rəhbərliyinizlə 
rəşadətli Azərbaycan Ordusu 
vasitəçi dövlətlərin 30 il ərzində 
həll edə bilmədiyi məsələni cəmi 
44 gün ərzində həll etdi, torpaq-
larımızı erməni işğalından azad 
edərək ölkəmizin ərazi bütövlü-
yünün, Konstitusiya quruluşunun 

və milli təhlükəsizliyinin bərpasına 
nail oldu.

Siz şəhidlərimizin və Qarabağ 
qazilərinin qanlarının yerdə qalma-
sına yol vermədiniz, üçrəngli bay-
rağımızı illərdir yolumuzu gözləyən 
şəhər və kəndlərimizdə dalğalan-
dırdınız, anaların göz yaşlarını 
sevinc yaşları ilə əvəzlədiniz.

Bu müharibə Sizin müdrik və 
uzaqgörən siyasətçi olmaqla yana-
şı, həm də mahir sərkərdəlik baca-
rığınızın nümayişi oldu. Müqəddəs 
Qələbə sevincini yaşamağı nəsib 
etdiyinizə görə Azərbaycan xalqı 
Sizinlə və Sizin yaratdığınız Si-
lahlı Qüvvələrlə, onların peşəkar 
zabitləri və rəşadətli əsgərləri ilə 
qürur duyur. Əminik ki, yüz illər 
bundan sonra gələn nəsillər də 
Sizin qəhrəmanlıq, xilaskarlıq, 
azadlıq missiyanız haqqında oxu-
yaraq fəxr edəcəklər.

Bu gün Siz ulu öndər Heydər 
Əliyevin ideyalarına sadiq qalaraq 
azad, Müstəqil Azərbaycanımızın 
veteranlarına çox böyük hörmətlə 
yanaşır, onlara daim diqqət və 
qayğı göstərirsiniz. Plenumun 
iştirakçıları və veteranlar adın-
dan Sizə dərin minnətdarlığımızı 
çatdırır, Respublika Veteranlar 
Təşkilatının həmişə dövlətin, xal-
qın yanında olduğunu, möhtərəm 
Prezidenti dəstəklədiyini bildirir, bir 
daha fəxrlə bəyan edir: Eşq olsun 
Ali Baş Komandan İlham Əliyevə! 
Yaşasın Azərbaycan xalqı! Yaşa-
sın Azərbaycan Ordusu! Qarabağ 
Azərbaycandır!”.

AZƏRTAC

Fevralın 16-da Azərbaycan Respublikası Müharibə, 
Əmək və Silahlı Qüvvələr Veteranları Təşkilatının X plenumu 
keçirilib. Tədbirdə Azərbaycan Respublikası Prezidenti 
Administrasiyasının, Əmək və Əhalinin Sosial Müdafiəsi və 
Müdafiə nazirliklərinin nümayəndələri, Təşkilatın Rəyasət 
Heyətinin üzvləri, respublikanın şəhər və rayon veteran 
təşkilatlarının sədrləri, veteranlar iştirak ediblər.


